
I ԵԳԻՊՏԱՑՈՐԵՆԻ ՍԵՐՄՆԱԲՈՒԾՈՒԹՅԱՆ ԵՎ ՍԵՐՄԱՐՏԱԴՐՈՒԹՅԱՆ ԲՆԱԳԱՎԱՌՈՒՄ ՍՏԵՂԾՎԱԾ ԻՐԱՎԻՃԱԿԸ
1. Ըստ ԱՎԾ տվյալների հանրապետությունում 2005-2008 թվականներին եգիպտացորենի ընդհանուր ցանքատարածությունները կազմել են համապատասխանաբար 3853, 3238, 4086 և 4241 հա: Ցանքատարածությունների ավելացումը կատարվել է ի հաշիվ ՀՀ կառավարության կողմից տրված պետական աջակցության և Վրաստանի Հանրապետությունից ներկրված 41,5 տոննա բարձր վերարտադրության սերմացուների ներկրման, որը բաշխվել է հանրապետության բոլոր մարզերին: 2009 և 2010 թվականներին ցանքատարածությունները համապատասխանաբար կազմել են 3072 և 3102 հա, ցանքատարածությունների կրճատումը հետևանք է պետական աջակցության տամադրման դադարեցման և որակյալ սերմացուների պակասի: 2010 թվականի ընթացքում հանրապետություն է ներկրվել 138,9 տոննա պարենային և 49135 տոննա հատիկախառն (կերային) եգիպտացորեն:

2. Թռչնաբուծության և անասնապահության ներկա զարգացման պայմաններում հանրապետությունը խիստ կարիք ունի եգիպտացորենի ցանքատարածությունների ընդլայնման և համախառն բերքի ավելացման: 
3. Հայաստանի Հանրապետությունում, ինչպես գիտական կենտրոնները, այնպես էլ մասնավոր տնտեսությունները գրեթե չեն զբաղվում եգիպտացորենի բարձր վերարտադրության սերմացուների կամ հիբրիդների արտադրությամբ: 
4. Ցանքի համար օգտագործվող սերմացուները անհայտ ծագման են, ցածր որակի կամ անհայտ վերարտադրության: 

5. Վերջին 10 տարիների ընթացքում սորտաթարմացման և սորտափոխանակման նպատակով պետության կողմից հանրապետություն է ներկրվել ընդհամենը 141.5 տոննա եգիպտացորենի բարձր վերատադրության սերմացու: Առանձին տնտեսավարողների կողմից ներկրվող սահմանափակ քանակությամբ սորտերի և հատկապես հիբրիդների սերմացուները, բարձր արժեքի պատճառով, մատչելի չեն տնտեսավարող սուբյեկտների համար: 
6. Յուրաքանչյուր տարի հանրապետությունում օգտագործվում է 95-100 տոննա եգիպտացորենի սերմացու: 

II. ԾՐԱԳՐԻ ՆՊԱՏԱԿԸ ԵՎ ԽՆԴԻՐՆԵՐԸ
7. Ծրագրի նպատակն է` հանրապետությունում եգիպտացորենի ցանքատարածությունների և համախառն բերքի ավելացումը:
8. Ծրագրի խնդիրն է` 
Արտերկրներից 63 տոննա եգիպտացորենի հիբրիդային սերմացուի գնումը, ներկրումը և հանրապետության եգիպտացորենի մշակությամբ զբաղվող տնտեսավարող սուբյեկտներին տրամադրումը:
9. Հիմք ընդունելով ՀՀ ազգային վիճակագրական ծառայության տվյալները  եգիպտացորենի սերմացուն կտրամադրվի հիմնականում ՀՀ Տավուշի, Լոռու, Արմավիրի, Արարատի և Կոտայքի մարզերին: 

III. ԾՐԱԳՐԻ  ՇՐՋԱՆԱԿՆԵՐՈՒՄ  ԻՐԱԿԱՆԱՑՎՈՂ ՄԻՋՈՑԱՌՈՒՄՆԵՐԸ ԵՎ ՊԱՀԱՆՋՎՈՂ ՆԵՐԴՐՈՒՄՆԵՐԸ
10. Ծրագրի շրջանակներում իրականացվող միջոցառումները նախատեսված են 2011թ. համար:

Իրականացվող միջոցառումները`
11. Նախատեսվում է արտերկրներում գրանցված, երաշխավորված կայուն և բարձր բերք ապահովող եգիպտացորենի հիբրիդներից ներմուծել 63 տոննա սերմացու և հատկացնել հանրապետության մարզերի եգիպտացորենի արտադրությամբ զբաղվող տնտեսավարող սուբյեկտներին, բերքահավաքից հետո` տրված սերմացուի քանակին համարժեք, յուրաքանչյուր կիլոգրամի համար, հատիկախառն (կերային), եգիպտացորենի միջին շուկայական արժեքի կրկնակի չափով, հետ վերադարձնելու պայմանով:

12. Սերմացուն կհատկացվի ՀՀ գյուղատնտեսության նախարարության համակարգի <Սերմերի գործակալություն> ՊՈԱԿ-ի, համայնքի ղեկավարի և տնտեսավարող սուբյեկտի միջև կնքված եռակողմ պայմանագրի հիման վրա: 

13. Սերմացուն կհատկացվի 0.3 և ավելի հողատարածք ունեցող տնտեսավարողներին, նախապատվությունը կտրվի` 

· սահմանամերձ համայնքներին,

· մեկ տարուց ավել չմշակված հողատարածքներին:

14. Համայնքների ղեկավարների կողմից մարզպետարան կներկայացվեն այն շահառուների տվյալները և հողատարածքների չափը, ովքեր ցանկություն կհայտնեն համագործակցել ՀՀ գյուղատնտեսության նախարարության հետ` պայմանագրով նախատեսված պայմաններով:

15. Համայնքի ղեկավարը, սեղմ ժամկետում, կազմակերպում է շահառուների կողմից ներկայացված տվյալների հավաքագրումը, հաստատումը և ներկայացումը մարզպետարան, իսկ պատասխանատվությունը սահմանվում է կնքվող պայմանագրով: Մարզպետարանը ամփոփում է համայնքներից ստացված տվյալները և ներկայացնում ՀՀ գյուղատնտեսության նախարարություն:
16. Ծրագրի իրականացման ժամանակ ՀՀ գյուղատնտեսության նախարարության կողմից կիրականացվի մոնիթորինգ, որը կսկսվի սերմացուի բաշխման պահից և կշարունակվի մինչև բերքահավաք:

17. ՀՀ մարզպետարաններ և ՀՀ գյուղատնտեսության նախարարություն ներկայացված տվյալների հավաստիության համար պատասխանատվություն է կրում պայմանագրային կողմ հանդիսացող տնտեսավարող սուբյեկտը: Տվյալների ոչ ճիշտ ներկայացման դեպքում  տնտեսավարող սուբյեկտի նկատմամբ կկիրառվի պատժամիջոց` տրամադրված սերմացուի ինքնարժեքի չափով (սերմի արժեք, տեղափոխում, ԱԱՀ, պահեստավորում և այլն) ՀՀ պետական բյուջե գումարը վերադարձնելու տեսքով: 

18. Արտերկրից եգիպտացորենի 63 տոննա հիբրիդային սերմացու ձեռք բերելու և հանրապետություն տեղափոխելու նպատակով ՀՀ գյուղատնտեսության նախարարությանը հատկացնել 42553.0 հազ. դրամ:

19. Ծրագրի իրականացման ժամանակ ներկրված սերմացուների բեռնաթափման, պահեստավորման, բարձման, մինչև մարզկենտրոններ հասցնելու և սպասարկման այլ աշխատանքների իրականացման համար <<Սերմերի գործակալություն>> ՊՈԱԿ-ին հատկացնել 2000.0 հազ դրամ:

IV. ԾՐԱԳՐԻ  ԻՐԱԿԱՆԱՑՈՒՄԻՑ  ԱԿՆԿԱԼՎՈՂ
ԱՐԴՅՈՒՆՔՆԵՐԸ

20. Ագրոպարենային ոլորտում աշխատատեղերի պահպանում և նոր աշխատատեղերի ստեղծում:
21. Ծրագրի իրականացումը հնարավորություն կընձեռի, համալիր միջոցառումների արդյունքում, երկրի ագրոպարենային համակարգում ձևավորել համեմատաբար կայուն իրավիճակ,

22. Եգիպտացորենի մշակության եկամտաբերության բարձրացում, ցանքատարածությունների ընդարձակում և համախառն բերքի ծավալների ավելացում:

V. ԱՌԱՋԱՐԿՈՒԹՅՈՒՆՆԵՐ
23. Ծրագրի ընթացքում հետ վերադարձվող գումարները նպատակաուղղել հացահատիկային մշակաբույսերի արտադրության ծավալների ընդլայնմանը:

24. Սերմացուների գնման, բաշխման, հետվերադարձի, Հայաստանի Հանրապետության մարզեր տեղափոխման, հողատարածքների ընտրության, պայմանագրերի կնքման, նպատակային հաշվին ֆինանսական միջոցների հավաքագրման, օգտագործման գործընթացի և ծրագրի իրականացման պարտականությունները վերապահել Հայաստանի Հանրապետության գյուղատնտեսության նախարարության համակարգի <Սերմերի գործակալություն> պետական ոչ առևտրային կազմակերպությանը:

